
Henoed
Genesis 1:27

-  Felly dyma Duw yn creu pobl ar ei ddelw ei hun.  Yn ddelw ohono'i hun y creodd nhw.  Creodd nhw yn wryw ac yn fenyw.
Deuterenomium 5:33
- ‘Rydych i fyw fel mae’r Arglwydd eich Duw wedi gorchymyn i chi, er mwyn i bethau fynd yn dda i chi, ac i chi gael byw yn hir yn y wlad fydd piau chi.’
Exodus 20:12

- ‘Rhaid i ti barchu dy dad a dy fam, a byddi'n byw yn hir yn y wlad dw i'n ei rhoi i chi.’
Diarhebion 3:13,16
-  13 Y fath fendith sydd i'r sawl sy'n darganfod doethineb, ac yn llwyddo i ddeall.  16 Mae bywyd llawn yn ei llaw dde, a chyfoeth ac anrhydedd yn ei llaw chwith.
Diarhebion 9:10
-  Parchu'r Arglwydd ydy'r cam cyntaf i fod yn ddoeth,

ac mae nabod yr Un Sanctaidd yn rhoi deall.
Titus 2:2-3

-  Dysga'r dynion mewn oed i ymddwyn yn gyfrifol. Dysga nhw i fyw mewn ffordd sy’n ennyn parch pobl, ac i fod yn bwyllog. Dylen nhw fod yn hollol ffyddlon, yn llawn cariad ac yn dal ati trwy bopeth.   3 Dysga'r gwragedd hŷn yr un fath, i fyw fel y dylai rhywun sy’n gwasanaethu’r Arglwydd fyw. Dylen nhw beidio hel clecs maleisus, a pheidio yfed gormod. Yn lle hynny dylen nhw ddysgu eraill beth sy'n dda,
1 Pedr 4:19

-  Felly, os dych chi'n dioddef am mai dyna ewyllys Duw, dylech ymddiried eich hunain i ofal y Duw ffyddlon wnaeth eich creu chi, a dal ati i wneud daioni.
Datguddiad 21:3-4
-  Wedyn clywais lais o'r orsedd yn cyhoeddi’n glir, "Bellach mae pabell Duw yng nghanol y bobloedd. Bydd yn byw yn eu canol nhw, a byddan nhw'n bobl iddo. Bydd Duw ei hun gyda nhw, a fe fydd eu Duw nhw. 4 Bydd yn sychu pob deigryn o'u llygaid nhw. Fydd dim marwolaeth o hyn ymlaen, dim galaru, dim wylo, dim poen. Mae pethau fel yr oedden nhw wedi mynd."
1 Timotheus 5:1-2
-  Paid bod yn llawdrwm wrth geryddu dyn sy'n hŷn na ti. Dangos barch ato ac apelio ato fel petai'n dad i ti. Trin y dynion ifanc fel brodyr, 2 y gwragedd hŷn fel mamau, a’r gwragedd ifanc fel chwiorydd (a gofalu dy fod yn cadw dy feddwl yn lân pan fyddi gyda nhw).
1 Timotheus 5:8
-  Mae unrhyw un sy’n gwrthod gofalu am ei berthnasau, yn arbennig ei deulu agosaf, wedi troi cefn ar y ffydd Gristnogol. Yn wir mae person felly yn waeth na’r bobl sydd ddim yn credu.
1 Timotheus 5:16
-  Os oes gan unrhyw wraig sy’n Gristion berthnasau sy’n weddwon, dylai hi ofalu amdanyn nhw a pheidio rhoi’r baich ar yr eglwys. Bydd yr eglwys wedyn yn gallu canolbwyntio ar helpu'r gweddwon hynny sydd mewn gwir angen.
Luc 2:25-38

-  25 Roedd dyn o'r enw Simeon yn byw yn Jerwsalem – dyn da a duwiol. Roedd dylanwad yr Ysbryd Glân yn drwm ar ei fywyd, ac roedd yn disgwyl yn frwd i’r Meseia ddod i helpu Israel. 26 Roedd yr Ysbryd Glân wedi dweud wrtho y byddai'n gweld y Meseia cyn iddo fe farw. 27 A’r diwrnod hwnnw dyma’r Ysbryd yn dweud wrtho i fynd i'r deml. Felly pan ddaeth rhieni Iesu yno gyda'u plentyn i wneud yr hyn roedd y Gyfraith yn ei ofyn, 28 dyma Simeon yn cymryd y plentyn yn ei freichiau a dechrau moli Duw fel hyn:
29 "O Feistr Sofran! Gad i mi, dy was, bellach farw mewn heddwch!
Dyma wnest ti ei addo i mi – 
30 dw i wedi gweld yr Achubwr gyda fy llygaid fy hun.
31 Rwyt wedi ei roi i’r bobl i gyd;
32 yn olau er mwyn i genhedloedd eraill allu gweld,
ac yn rheswm i bobl Israel dy foli di."
33 Roedd Mair a Joseff yn rhyfeddu at y pethau oedd yn cael eu dweud am Iesu. 34 Yna dyma Simeon yn eu bendithio nhw, a dweud wrth Mair, y fam: "Bydd y plentyn yma yn achos cwymp i lawer yn Israel ac yn fendith i eraill. Bydd yn rhybudd sy’n cael ei wrthod, 35 a bydd yr hyn mae pobl yn ei feddwl go iawn yn dod i’r golwg. A byddi di’n dioddef hefyd, fel petai cleddyf yn trywanu dy enaid di."
36 Roedd gwraig o’r enw Anna, oedd yn broffwydes, yn y deml yr un pryd. Roedd yn ferch i Phanuel o lwyth Aser, ac yn hen iawn. Roedd hi wedi bod yn weddw ers i’w gŵr farw dim ond saith mlynedd ar ôl iddyn nhw briodi. 37 Erbyn hyn roedd hi’n wyth deg pedair mlwydd oed. Fyddai hi byth yn gadael y deml – roedd hi yno ddydd a nos yn addoli Duw, ac yn ymprydio a gweddïo. 38 Daeth at Mair a Joseff pan oedd Simeon gyda nhw a dechrau moli Duw a diolch iddo. Roedd yn siarad am Iesu gyda phawb oedd yn edrych ymlaen at ryddid i Jerwsalem.

